
BODDHAD MEWN 

CYMDEITHASOL YN 

ÔL AROLWG NEWYDD

Newyddion Pobl

Yn ddiweddar mae Gwenda Thomas AC, 

y Dirprwy Weinidog dros Wasanaethau Cymdeithasol, wedi penodi dau aelod newydd o’r Cyngor.

Treuliodd Pauline Jones o Rondda Cynon Taf y rhan fwyaf o’i gyrfa yn rheolwr Canolfan Dylunio Cymru yng Nghaerdydd. Yn dilyn genedigaeth ei merch anabl, penderfynodd roi’r gorau i’w gwaith i fod yn gynhaliwr llawn amser ac yn ystod y cyfnod hwn, gwirfoddolodd ar nifer o brosiectau. Gofynnodd Scope iddi reoli’r Prosiect Cyngor i’r Anabl yng Nghwmbrân, ac mae wedi bod yn Rheolwr Prosiect iddynt am y 12 mlynedd ddiwethaf. Hyfforddodd fel swyddog hawliau lles a chynrychiolydd tribiwnlys yn ystod ei chyfnod gyda’r prosiect, ac mae wedi cymhwyso fel archwiliwr hygyrchedd achrededig gyda Sefydliad Brenhinol Penseiri Prydain (RIBA). 

Yr hyn sydd gan Pauline i’w gynnig i’r 

Cyngor yw profiad o bersbectif cynhaliwr.

Gweithiodd Barbara Roberts i’r GIG am 26 mlynedd, ac wedi hynny bu’n rheolwr yn y sector gwirfoddol. Ar hyn o bryd mae’n Gydgysylltydd Cydlyniant Cymunedol i Gyngor Gwirfoddol Sirol yn Wrecsam. 

Mae wedi ymwneud â materion cymunedol erioed, ac mae wedi bod yn gynghorydd sir am ddeng mlynedd yn ogystal â chynghorydd cymuned. Gwasanaethodd ar 

y Grˆwp Iechyd Lleol am dair blynedd gan barhau am bedair blynedd arall ar y Bwrdd Iechyd Lleol. Yr hyn sydd gan Barbara i’w gynnig i’r Cyngor yw profiad o safbwynt 

y cyhoedd yn gyffredinol.

Mae Penny Gripper, aelod cyfredol o’r Cyngor, wedi’i hail-benodi i’r Cyngor fel cynrychiolydd defnyddwyr gwasanaethau.

Rhannu’n profiadau’n 

y Dwyrain Pell

Bu Prif Weithredwr y Cyngor Gofal, Rhian Huws Williams yn annerch seminar yn Hong Kong fis Mehefin yng Nghynhadledd Ffederasiwn Rhyngwladol Gweithwyr Cymdeithasol 2010.

Gwahoddwyd Rhian i’r gynhadledd gan grwˆp o reoleiddwyr o’r UDA, Canada a Seland Newydd. Roedd tua 3,000 o bobl o bob cwr o’r byd yn mynychu’r gynhadledd, a bu Rhian yn siarad mewn seminar am reoleiddio ar ran y DU.

Yn y sesiwn poblogaidd hwn, rhoddodd Rhian drosolwg o reoleiddio yn y DU gan roi enghreifftiau o sut mae’r pedair gwlad yn cydweithio mewn cyd-destun datganoledig. Bu cyflwyniadau hefyd gan yr UDA, Canada, Awstralia a De Affrica, dan gadeiryddiaeth Seland Newydd a chafwyd trafodaeth ynglyˆn â phwysigrwydd cydweithio ymysg cyrff rheoleiddio a datblygu perthynas yn y dyfodol er mwyn rhannu gwybodaeth a syniadau.

Meddai Rhian: “Bu’r sesiwn yn un diddorol dros ben, ac roedd darlun gwahanol iawn yn dod i’r amlwg o reoleiddio yn y gwahanol wledydd. Mewn rhai gwledydd, megis Seland Newydd a De Affrica, ceir cyrff a noddir gan y llywodraeth, yn debyg i’r sefyllfa yng Nghymru, ond, mewn mannau eraill, maent yn gyrff proffesiynol neu hyd yn oed yn gyrff o amgylch prifysgolion. Daeth hefyd i’r amlwg bod tyndra’n bodoli rhwng cyrff proffesiynol a chyrff rheoleiddio mewn rhai llefydd.”

Cymerodd Rhian ran mewn trafodaethau am bwysigrwydd gweld cyrff rheoleiddio’n cydweithio a datblygu perthynas er mwyn rhannu gwybodaeth, ac awgrymwyd tri pheth ar gyfer y dyfodol, sef:

 rhannu data ynglyˆn â niferoedd gweithwyr cymdeithasol, proffil oed, trosiant ac o ba wledydd maent yn deillio; 

 rhannu gwybodaeth am hyfforddiant i greu proses fydd yn galluogi asesu addasrwydd hyfforddiant ar gyfer symud o wlad i wlad; 

 a chreu rhyw fath o rwydwaith ffurfiol ar gyfer rheoleiddwyr.

Dywedodd Rhian: “Mae wedi bod yn gynhadledd hynod o ddiddorol ac rwyf wedi clywed am bob math o ddatblygiadau diddorol, o ddysgu ar y cyd rhwng yr UDA a’r Almaen drwy Skype i ddatblygiad yn Norwy i greu model gwasanaeth fydd yn cyfuno gwasanaethau cenedlaethol a lleol er mwyn taclo tlodi a gwneud pobl yn llai dibynnol ar y wladwriaeth.

“Bu’n gyfle gwych i wrando a dysgu gan eraill, ac yn tanlinellu pa mor bwysig ydyw inni fod yn chwilfrydig ynglyˆn â beth sydd yn digwydd mewn gwledydd eraill tu hwnt i’r DU. Diddorol iawn clywed y parch a’r gwerth sydd yn cael ei roi i gyfraniad gwaith cymdeithasol i ddatblygiad cymdeithasol mewn gwledydd ar draws y byd. O ran y sesiwn ar reoleiddio y bwriad yw trafod hyn ymhellach yn y gynhadledd nesaf yn Stockholm yn 2012 a gwahoddwyd fi fod yn rhan or cynllunio ar gyfer hynny.”

Mae’r Ffederasiwn Rhyngwladol o Weithwyr Cymdeithasol yn sefydliad byd eang o sefydliadau gwaith cymdeithasol sy’n cwmpasu dros 80 o wledydd ac yn cynrychioli dros 700,000 o weithwyr cymdeithasol. Ei fwriad yw ymdrechu dros gyfiawnder cymdeithasol, hawliau dynol a datblygiad cymdeithasol drwy ddatblygu gwaith cymdeithasol, ymarfer gorau a chydweithrediad rhyngwladol rhwng gweithwyr cymdeithasol a’u sefydliadau proffesiynol.

BODDHAD MEWN SWYDD GAN 80% O WEITHWYR GOFAL CYMDEITHASOL YN ÔL AROLWG NEWYDD

Mewn arolwg diweddar gan Gyngor Gofal Cymru, dywedodd 80% o weithwyr gofal cymdeithasol cofrestredig eu bod yn fodlon gyda’u swydd a doedd braidd neb ohonynt eisiau symud i weithio mewn maes arall.

Roedd yr holiadur yn gofyn i weithwyr gofal cymdeithasol cofrestredig am eu swyddi cyfredol, yn ogystal â gofyn pam eu bod yn aros yn y sector, a’r boddhad roedd y swydd honno’n roi iddynt. Nodwyd y pum prif reswm a oedd yn cadw staff ym maes gofal cymdeithasol, gyda’r mwyafrif yn nodi’r mwynhad a’r boddhad yr oeddent yn ei gael o roi cymorth i bobl. Roedd rhesymau eraill yn cynnwys gwneud gwaith sy’n rhoi boddhad iddynt ac sy’n llawn her a helpu pobl i barhau’n annibynnol.

Yn ôl Rhian Huws Williams, Prif Weithredwr y Cyngor Gofal: “Mae’r bobl sy’n gweithio ym maes gofal cymdeithasol yn llysgenhadon da dros yrfa yn y sector hwn ac mae’r arolwg wedi rhoi negeseuon clir a chadarnhaol i ni. 

 “O’r ymatebion, mae’n amlwg mai un o’r prif ffactorau sy’n cymell y gweithwyr hyn yw pwysigrwydd gwneud gwaith gwerth chweil sy’n rhoi boddhad iddynt.

“Mae hefyd yn ategu’r ffaith bod gyrfa ym maes gofal cymdeithasol yn gweddu i berson sy’n mwynhau cwmni pobl eraill. Dywedodd nifer o’r ymatebwyr eu bod yn mwynhau’r ymwneud â’u cleientiaid ac agwedd gymdeithasol y gwaith. Bydd y canlyniadau hyn yn annog pobl sy’n chwilio am waith i ystyried dewis gyrfa ym maes gofal cymdeithasol. Mae’n bwysig ein bod yn denu cymaint o bobl o safon â phosibl i faes gofal cymdeithasol i sicrhau bod y gweithlu’n ddigon mawr i ateb y galw cynyddol am ofal a ragwelir at y dyfodol.”

Ymatebodd bron i 800 o weithwyr gofal cymdeithasol cofrestredig i’r arolwg post. Pan ofynnwyd iddynt beth oeddent yn ei fwynhau fwyaf am eu gwaith, yr atebion mwyaf cyffredin oedd y boddhad o gael canlyniadau, helpu pobl ifanc i lwyddo, a’r rhyngweithio cymdeithasol trwy weithio gyda defnyddwyr gwasanaethau o ddydd i ddydd. Roedd negeseuon clir hefyd ynglyˆn â gwerth grymuso eu cleientiaid, gydag ymatebwyr yn nodi pwysigrwydd galluogi pobl agored i niwed, a helpu pobl i barhau’n annibynnol. Ar y cyfan, roedd ymatebwyr o’r farn hefyd eu bod yn gweithio mewn swyddi lle’r oeddent yn cael eu gwerthfawrogi.

Recriwtio Llysgenhadon Gofal Newydd

Mae’r cynllun Llysgenhadon Gofal newydd a gyhoeddwyd yn rhifyn 20 o Gyda Gofal wedi profi’n llwyddiannus iawn yn barod gydag 20 o lysgenhadon newydd wedi’u recriwtio yn y Gogledd yn unig ers ei lansiad yn gynharach eleni.

Nod y fenter newydd yw codi proffil gyrfaoedd ym maes gofal cymdeithasol. Mae’n gwneud hyn trwy recriwtio gweithwyr gofal cymdeithasol mewn gwahanol gyfnodau o’u gyrfaoedd i siarad am y cyfleoedd sydd ar gael yn y proffesiwn, gydag amrywiaeth o gynulleidfaoedd yn cynnwys ysgolion a cholegau.

Mae’r recriwtiaid newydd yn awyddus iawn i gychwyn ar eu tasg newydd: Yn ôl Daniel Griffiths, gweithiwr gofal cartref o Wynedd: “Fel Llysgennad Gofal, mae gennyf y cyfle i gyfleu delwedd go iawn o yrfa ym maes gofal, ac mae’n gyfle i ddenu pobl ifanc i yrfa werth chweil a thra phroffesiynol, ac yr un pryd chwalu delwedd hen ffasiwn y diwydiant gofal cymdeithasol.”

Bydd y cynllun, sy’n cael ei ddarparu gan y pedair partneriaeth gofal cymdeithasol ranbarthol, yn cael ei gyflwyno i weddill Cymru dros y misoedd nesaf. Bydd o leiaf dau Lysgennad Gofal gwirfoddol yn cael eu penodi ym mhob awdurdod lleol. Yna, bydd y partneriaethau’n darparu hyfforddiant ac yn ad-dalu’r cyflogwyr am amser y gweithwyr.

Meddai Janet Morgan, Cadeirydd Partneriaeth Gogledd Cymru: “Mae’r cynllun Llysgenhadon Gofal yn ffordd ardderchog o roi cydnabyddiaeth i bobl sy’n gweithio yn y diwydiant ac mae’n gyfle i ddathlu’r hyn y maent yn ei wneud.”

Y Cyngor Gofal sy’n ariannu’r cynllun Llysgenhadon Gofal, ac mae’n dilyn cynllun llwyddiannus tebyg yn Lloegr dan arweiniad Sgiliau Gofal.

Os oes gennych ddiddordeb mewn bod yn Llysgennad Gofal, neu os hoffech ragor o wybodaeth, ffoniwch Clare Hughes, Cydgysylltydd Partneriaeth Gogledd Cymru ar 01745 818 950 neu e-bostiwch ar clare.hughes@denbighshire.gov.uk 

Cyfleoedd Gyrfa Gwych ym maes 

Gofal Cymdeithasol

Mae Cyngor Gofal Cymru wedi cyhoeddi taflen wybodaeth newydd i hyrwyddo gyrfaoedd ym maes gofal cymdeithasol.

Mae’r daflen, a ysgrifennwyd ar gyfer pobl sy’n ystyried newid gyrfa, yn trafod rhai o’r swyddi gwahanol sydd ar gael, ac yn cynnwys astudiaethau achos o bobl sy’n gweithio yn y sector ar hyn o bryd a chwestiynau cyffredin am ddechrau gweithio ym maes gofal cymdeithasol.

I archebu copïau o’r daflen e-bostiwch y tîm gyrfaoedd ar gyrfaoedd@

cgcymru.org.uk

Hyfforddiant Gwaith Cymdeithasol - Ymateb i Heriau’r Dyfodol

Dros y ddwy flynedd ddiwethaf mae’r Cyngor Gofal wedi bod yn asesu hyfforddiant gweithwyr cymdeithasol – beth yw’r sefyllfa ar hyn o bryd a sut ddylai pethau fod yn y dyfodol. Mae’r gwaith wedi cynnwys nifer o brosiectau parhaus a fydd yn helpu i ddatblygu proffesiwn gwaith cymdeithasol cryf sy’n gallu ymateb i’r heriau sy’n wynebu cymunedau Cymru nawr ac yn y dyfodol. 

Mae’r asesiad wedi cynnwys edrych ar effaith y radd mewn gwaith cymdeithasol; datblygu strwythur i weithwyr cymdeithasol sy’n gysylltiedig â’u datblygiad, a chynllunio strwythurau i ddarparu hyfforddiant ac arian.

Mae’r gwaith hwn yn parhau i gynnwys amrywiaeth eang o grwpiau, yn cynnwys cyflogwyr, gweithwyr cymdeithasol, hyfforddwyr ac addysgwyr, defnyddwyr a chynhalwyr, a llunwyr polisi.

Rhoddir y wybodaeth ddiweddaraf am y prosiectau isod. Hyd yn hyn, mae’r gwaith wedi datblygu strwythur gyrfa manwl i weithwyr cymdeithasol a swyddi cysylltiedig; strwythur addysg a dysgu proffesiynol parhaus sy’n gysylltiedig â llwybr gyrfa, a model i ddarparu hyfforddiant i weithwyr cymdeithasol a gweithwyr gofal cymdeithasol.

Bydd canlyniadau’r gwaith yn cael eu cyflwyno i Grwˆp Gorchwyl y Gweithlu Gwaith Cymdeithasol a Gofal Cymdeithasol a sefydlwyd gan y Dirprwy Weinidog dros Wasanaethau Cymdeithasol.

Llwybr gyrfa i weithwyr cymdeithasol

Nod y llwybr gyrfa arfaethedig yw sicrhau bod mwy o weithwyr cymdeithasol profiadol yn aros mewn swyddi rheng-flaen. Fe’i cynlluniwyd hefyd i sicrhau bod gan weithwyr cymdeithasol y wybodaeth a’r sgiliau angenrheidiol, a’u bod yn gallu manteisio ar gyfleoedd dysgu a chymorth, i’w helpu i ddarparu gwasanaethau o safon ym mhob cyfnod o’u gyrfa.

Mae’r llwybr gyrfa’n darparu ar gyfer gweithwyr cymdeithasol newydd gymhwyso yn ogystal ag ymarferwyr proffesiynol, ac ar gyfer datblygu swyddi newydd fel y Gweithiwr Cymdeithasol Ymgynghorol. Mae copi o gyhoeddiad y Cyngor Gofal Llwybr Gyrfa Cenedlaethol ar gyfer Gweithwyr Cymdeithasol: Papur Trafod, Tachwedd 2009 ar dudalennau Cymwysterau a Gyrfaoedd gwefan y Cyngor Gofal.

Addysg a Dysgu Proffesiynol Parhaus: Fframwaith ar gyfer Gweithwyr Cymdeithasol yng Nghymru

Mae’r fframwaith Addysg a Dysgu Proffesiynol Parhaus drafft yn nodi’r trefniadau gofynnol arfaethedig ar gyfer gweithwyr cymdeithasol sydd wedi cwblhau eu hyfforddiant cymhwyso. 

Nod y fframwaith yw cyfrannu at wella ymarferion gwaith cymdeithasol a chefnogi’r gwaith o gyflwyno llwybr gyrfa cenedlaethol. Mae’r fframwaith yn nodi y dylai gweithwyr cymdeithasol ganolbwyntio ar adeiladu ar eu gradd, ymsefydlu’n effeithiol, atgyfnerthu eu dysgu a datblygu cymhwysedd mewn meysydd ymarfer allweddol yn ystod y ddwy flynedd ar ôl cymhwyso. Yn ystod y drydedd flwyddyn ac wedi hynny, awgrymir y dylent ganolbwyntio ar hyfforddiant arbenigol mewn meysydd ymarfer penodol. Am y tro cyntaf hefyd, caiff anghenion gweithwyr cymdeithasol sy’n dychwelyd i’r gwaith eu hystyried. 

Dros y misoedd nesaf byddwn yn gweithio i ddatblygu cynigion y fframwaith gyda rhanddeiliaid.

Adolygiadau Cyfnodol o Raddau Gwaith Cymdeithasol

Mae’r Cyngor Gofal yn cynnal adolygiadau cynhwysfawr o bob cwrs gradd gwaith cymdeithasol yng Nghymru i sicrhau bod safonau addysg gwaith cymdeithasol yn parhau i fod yn uchel. Mae’r adolygiadau hyn yn edrych i ba raddau mae cyrsiau’n cydymffurfio â rheolau a gofynion y Cyngor Gofal a Llywodraeth Cynulliad Cymru.

Mae tri o’r wyth cwrs gradd yng Nghymru wedi’u hadolygu eisoes a bydd y pump arall yn cael eu cwblhau erbyn diwedd Mawrth y flwyddyn nesaf.

Bydd adroddiadau pob adolygiad unigol a chrynodeb cyffredinol yn cael eu cyhoeddi ar wefan y Cyngor Gofal. Bydd y canfyddiadau’n cael eu defnyddio ar gyfer adolygiad o’r rheolau a’r gofynion sy’n berthnasol i gyrsiau gradd, a nodir isod.

Yr Adolygiad o’r Rheolau a’r Gofynion ar gyfer y Radd mewn Gwaith Cymdeithasol yng Nghymru

Mae’r trefniadau rheoleiddio proffesiynol ar gyfer hyfforddiant cymhwyso mewn gwaith cymdeithasol wedi’u nodi yn Codi Safonau – Y Fframwaith Cymwysterau ar gyfer y Radd mewn Gwaith Cymdeithasol yng Nghymru. Cyhoeddwyd y fframwaith ar y cyd yn 2004 gan Arolygiaeth Gwasanaethau Cymdeithasol Cymru a’r Cyngor Gofal, ac mae’n cynnwys tair rhan:

 Gofynion Cynulliad Cenedlaethol Cymru ar gyfer dyfarnu gradd mewn gwaith cymdeithasol a oedd yn adlewyrchu egwyddorion cyffredinol diwygio hyfforddiant gwaith cymdeithasol;

 Y deilliannau dysgu a’r safonau sy’n ofynnol ar bob lefel o’r radd; 

 Rheolau’r Cyngor Gofal, oedd yn arfer cael eu galw’n Rheolau Cymeradwyo ac Ymweld â Chyrsiau Gradd mewn Gwaith Cymdeithasol (Cymru) 2004.

Mae angen i’r rheolau fod yn gyfredol ac felly mae’n briodol eu hadolygu yn sgîl profiadau cyflogwyr a sefydliadau addysg uwch. Mae’r adolygiad yn cael ei oruchwylio gan grwˆp llywio sy’n cynnwys cynrychiolwyr y cyflogwyr hynny, Addysg Uwch, defnyddwyr gwasanaethau, Llywodraeth y Cynulliad, a’r sefydliadau proffesiynol (Cymdeithas Gweithwyr Cymdeithasol Prydain a Sefydliad Addysgu Ymarfer Cymru).

Mae’r adolygiad yn cael ei seilio ar archwiliad diweddar o drefniadau addysgu gwaith cymdeithasol plant a theuluoedd a gynhaliwyd gan Brifysgol Sussex ac yn cynnwys sylwadau ar y radd a’r rheolau presennol gan amrywiaeth eang o randdeiliaid. Disgwylir i unrhyw gynnig am newid gael ei gyflwyno erbyn mis Mawrth 2011.

Datblygu Model Cymru ar gyfer Ymarferydd Gwasanaethau Cymdeithasol 

Mae gwasanaethau cymdeithasol yng Nghymru yn cyflogi ymarferwyr yn ogystal â gweithwyr cymdeithasol. Mae’r llwybr gyrfa arfaethedig yn nodi gwaith a swyddogaethau gweithwyr cymdeithasol ar adegau allweddol o’u gyrfa. Mae’r gwaith hwn wedi amlygu’r angen i nodi gwaith a swyddogaeth yr ymarferydd nad yw’n weithiwr cymdeithasol.

Fodd bynnag, ni chafwyd cytundeb cenedlaethol ar deitl, swyddogaeth a chymwysterau angenrheidiol yr ymarferwyr hyn ac nid ydynt yn rhan o fframwaith rheoleiddio’r gweithlu.

Mae’r Cyngor Gofal yn gweithio gyda phartneriaid i nodi teitl, swyddogaeth a diben y grwˆp hwn o weithwyr. Byddai hyn yn gwahaniaethu’n glir rhwng swyddogaeth y gweithiwr cymdeithasol a swyddogaeth ymarferydd mewn gwasanaethau cymdeithasol. Bydd hyn hefyd yn allweddol i benderfynu anghenion addysg a hyfforddiant y grwˆp hwn, ac ar gyfer datblygu côd ymarfer a phroses reoleiddio.

Adolygu Trefniadau Ariannu Addysg Gwaith Cymdeithasol yng Nghymru

Ar hyn o bryd, mae arian ar gyfer addysg a hyfforddiant gwaith cymdeithasol yng Nghymru’n dod o ffynonellau amrywiol, gan gynnwys y Cyngor Gofal, Llywodraeth y Cynulliad, llywodraeth leol a Chyngor Cyllido Addysg Uwch Cymru.

Mae’r Cyngor Gofal wedi comisiynu adolygiad o ffynonellau a chyfanswm yr arian hwn i weld a ydynt yn darparu’n ddigonol 

ar gyfer y gweithlu sydd ei angen nawr ac yn y dyfodol. 

Mae hyn wedi cynnwys trafodaethau gyda chyflogwyr, 

rheolwyr hyfforddiant, swyddogion polisi a staff addysg uwch. Mae adroddiad ar y gwaith ar fin cael ei gyhoeddi.

Astudiaeth o’r Gweithlu Gofal Cartref - y Prif Argymhellion

Yn rhifyn blaenorol y cylchlythyr hwn, nodwyd y byddai canlyniadau astudiaeth ar ddyfodol y gweithlu gofal cartref yn cael eu lansio yn ystod Wythnos Gofal Cymdeithasol. Roeddem hefyd wedi dweud y byddem yn cynnwys mwy o wybodaeth am yr astudiaeth mewn cylchlythyrau yn y dyfodol, yn enwedig am y prif ganfyddiadau ac argymhellion.

Cynhaliwyd Astudiaeth y Gweithlu Gofal Cartref i’r Cyngor Gofal gan ymchwilwyr o Sefydliad Iechyd a Gofal Cymdeithasol Cymru, Prifysgol Morgannwg, cwmni ‘Insight Social Research’ a chwmni ‘Management Standards Consultancy’. 

Archwiliwyd tri chwestiwn allweddol yn yr astudiaeth:

Sut mae’r Gweithlu Gofal Cartref yn edrych ar hyn o bryd?

Beth yw’r weledigaeth ar gyfer gofal yn y cartref a’i weithlu?

Beth sydd arnom ei angen i gysylltu’r gweithlu presennol gyda’r weledigaeth ar gyfer y dyfodol?

O ganlyniad i’r canfyddiadau, roedd pump o brif argymhellion ar gyfer y gweithlu gofal cartref yng Nghymru. Roedd is-argymhellion manwl yn ategu pob un o’r rhain.

1 - Cydnabod Gwerth y Gweithlu Gofal Cartref

Mae’r argymhelliad hwn yn cydnabod y ffordd y mae’r holl weithiwyr gofal cartref wedi ymateb i her barhaus rhoi cymorth i bobl agored i niwed, sy’n golygu eu bod yn gorfod defnyddio gwybodaeth a sgiliau newydd yn aml iawn. Fodd bynnag, nid yw hyn yn cael ei gydnabod bob amser. Mae’r is-argymhellion yn cynnwys ailystyried amodau a thelerau gweithwyr gofal cartref a gwell ymdrechion i recriwtio a chadw staff ardderchog. 

2 - Gwella Rôl y Gweithlu

Mae’r argymhelliad hwn yn ymateb i’r angen i newid rôl gweithwyr gofal a chymorth, o swyddogaeth gyfyng sy’n cyflawni tasgau’n unig, i un y mae dewis a chyfle yn dylanwadu mwy arni. Mae hyn yn adlewyrchu’r angen am agwedd fwy hyblyg sy’n canolbwyntio ar les defnyddwyr gwasanaethau yn ogystal â rhoi cymorth gyda “gweithgarwch bywyd bob dydd”. Mae’r is-argymhellion yn cynnwys rhoi mwy o ran i staff gofal cymdeithasol wrth asesu, cynllunio ac adolygu anghenion defnyddwyr gwasanaethau a mwy o gymorth i gynhalwyr anffurfiol. 

3 - Mynd i’r Afael â Goblygiadau Datblygu Gwasanaethau Integredig ar y Gweithlu

Mae’r argymhelliad hwn yn ymateb i’r angen i ddatblygu fframweithiau a meithrin sgiliau sy’n croesi ffiniau rhwng adrannau - gofal cymdeithasol, iechyd, tai ac eraill. Mae’r is-argymhellion yn cynnwys datblygu cynlluniau cymwysterau a hyfforddi i gefnogi datblygiad mathau newydd o weithiwyr (fel gweithwyr generig sy’n croesi’r ffiniau) a mynd i’r afael ar unwaith â rhai o’r materion sy’n ychwanegu at y pwysau ac sy’n rhwystro gwaith integredig da. 

4 - Cynorthwyo’r Gweithlu i Gyflenwi Gwasanaethau sy’n Canolbwyntio ar Ganlyniadau

Mae’r argymhelliad hwn yn ategu’r syniad bod canlyniadau sy’n canolbwyntio ar y person yn ehangu’r dewis i ddefnyddwyr gwasanaethau. Mae’r is-argymhellion yn cynnwys sicrhau bod y Safonau Galwedigaethol Cenedlaethol yn briodol ar gyfer gweithio mewn ffordd sy’n canolbwyntio ar ganlyniadau, a bod mwy o bwyslais yn cael ei roi ar wneud penderfyniadau cydweithredol am becynnau gofal a phrosesau safonedig yng Nghymru, er mwyn eu gwneud yn fwy cyson. 

5 - Archwilio Goblygiadau Cymorth Hunan-ddewis

Mae’r argymhelliad hwn yn cydnabod bod disgwyliadau defnyddwyr a chynhalwyr yn newid, a bod lefelau ac ymarferion gwasanaethau newydd yn cael eu sefydlu, gan gynnwys gwasanaethau mwy personol. Mae’r is-argymhellion yn cynnwys cynhyrchu canllawiau i gynorthwyo’r gweithlu i ddeall y dewisiadau sydd ar gael i ddefnyddwyr gwasanaethau a chynhalwyr am gymorth hunanddewis, a gwella’r trefniadau ar gyfer ariannu hyfforddiant ar gyfer Cynorthwywyr Personol. 

Mae’r adroddiad terfynol, Gofal yn y Cartref: Yr Heriau, y Posibiliadau a’r Goblygiadau i’r Gweithlu yng Nghymru ar gael nawr. I ddarllen yr holl ganfyddiadau ac argymhellion, ewch i Datblygu ac Arloesi ar wefan y Cyngor Gofal:

Am ragor o wybodaeth, cysylltwch â Sheila Lyons trwy e-bost: sheila.lyons@cgcymru.org.uk
Llwyddiant Diwrnod Cymwysterau Galwedigaethol

Cafodd Cyngor Gofal Cymru Ddiwrnod Cymwysterau Galwedigaethol llwyddiannus, sef digwyddiad i ddathlu’r miliynau o bobl sy’n cyflawni cymwysterau galwedigaethol bob blwyddyn.

Cynhaliwyd y digwyddiad yng nghanol Caerdydd, yng nghanolfan siopa Dewi Sant 2, lle'r oedd stondin gan y Cyngor Gofal yn rhoi cyfle i’r cyhoedd gael gwybodaeth am gychwyn gyrfa ym maes gofal cymdeithasol.

Denodd y stondin dros 100 o ymwelwyr yn amrywio o ddefnyddwyr gwasanaethau i bobl yn chwilio am newid o ran gyrfa. Roedd staff yn gallu rhannu gwybodaeth lai cyfarwydd, fel y ffaith nad yw’n hanfodol cael cymwysterau cyn gweithio ym maes gofal cymdeithasol oherwydd y cyfleoedd i hyfforddi yn y swydd.

Yn ôl un ymwelydd i’r stondin: “Mae gan fy mab barlys yr ymennydd, ac rwy’n gwybod pa mor bwysig yw gofal o safon.”

Meddai ymwelydd arall a oedd wedi gweithio ym maes gofal cymdeithasol am saith mlynedd ac yna wedi cael seibiant i fagu teulu, ond a oedd erbyn hyn yn barod i ddychwelyd i’r gwaith: “Mae pobl yn gofyn i mi pam rwyf eisiau gweithio ym maes gofal cymdeithasol. Rwy’n dweud wrthynt fy mod wrth fy modd yn gweithio ym maes gofal cymdeithasol. Mae gennyf bedwar o blant ac os galla i ei wneud o, gall unrhyw un.”

Am fwy o wybodaeth am ddigwyddiadau tebyg sydd i’w cynnal ledled Cymru, ewch i’r tudalennau Cymwysterau a Gyrfaoedd yn www.cgcymru.org.uk

Newyddion am Fframwaith Credydau a Chymwysterau

Mae’r cymwysterau newydd mewn iechyd a gofal cymdeithasol i’w gweld ar wefan y Cyngor Gofal erbyn hyn

Mae strwythur, unedau a manylebau llawn rhai o’r cymwysterau newydd sy’n dod 

yn lle cymwysterau iechyd a gofal cymdeithasol y Cymhwyster Galwedigaethol Cenedlaethol (NVQs) ar gael i’w lawrlwytho. Ar hyn o bryd, y cymwysterau sydd 

ar gael yw Iechyd a Gofal Cymdeithasol lefelau 2 a 3 a Gofal, Dysgu a Datblygiad Plant lefelau 2 a 3. Bydd mwy o gymwysterau ac unedau yn cael eu hychwanegu wrth iddynt gael eu cymeradwyo. Bydd y cymwysterau’n mynd yn “fyw” ym mis Ionawr 2011. 

I lawrlwytho copïau o’r cymwysterau, ewch i’r dudalen Cymwysterau a Gyrfaoedd 

ar wefan y Cyngor Gofal.

Gweithdai ar y fframwaith cymwysterau newydd i’w cynnal ledled Cymru

Cynhelir cyfres o weithdai rhyngweithiol ledled Cymru ym mis Medi i gyflwyno’r cymwysterau galwedigaethol newydd mewn iechyd a gofal cymdeithasol. Diben y digwyddiadau fydd cynorthwyo’r sector i ymgyfarwyddo â’r Fframwaith Credydau a Chymwysterau cyn i’r cymwysterau fynd yn “fyw” ym mis Ionawr 2011. 

Bydd y gweithdai’n canolbwyntio ar bob un o’r cymwysterau newydd ac yn 

rhoi cyfle i’r cynrychiolwyr archwilio’r strwythur a’r unedau yn fanwl a chael profiad uniongyrchol o’r ffordd y byddant yn gweithio’n ymarferol.

Mae’r Fframwaith Credydau a Chymwysterau yn ffordd newydd o gydnabod sgiliau a chymwysterau trwy ddyfarnu credydau am ddysgu cam wrth gam. 

Mae hyn yn rhan ganolog o ddiwygiad sylweddol i system cymwysterau galwedigaethol y DU sydd â’r nod o’i gwneud yn haws i’w deall a’i defnyddio.

Am fwy o gyhoeddiadau ynglyˆn â dyddiadau’r gweithdai, ewch i’r dudalen Cymwysterau a Gyrfaoedd ar y wefan: www.cgcymru.org.uk

Adroddiad i amlygu anghenion y gweithlu comisiynu

Mae’r Cyngor Gofal wedi comisiynu adroddiad ar anghenion hyfforddi gweithwyr awdurdod lleol sy’n comisiynu, caffael a chontractio gwasanaethau gofal cymdeithasol ar gyfer oedolion a phlant.

Mae’r adroddiad yn ystyried pwy sy’n gwneud y gwaith comisiynu a beth 

yw safon y ddealltwriaeth o’r swyddogaeth honno. Mae’n nodi rhai materion sy’n codi ynglˆyn â’r gweithlu cyfredol, yn cynnwys bylchau mewn gwybodaeth a sgiliau ac anghenion hyfforddi swyddogion. 

Bydd bob awdurdod lleol sydd wedi cymryd rhan yn y prosiect yn cael adroddiad unigol, yn amlinellu ymatebion eu swyddogion. 

Bydd yr adroddiad ar gael ar wefan y Cyngor Gofal yn y dyfodol agos.

Cymwysterau Galwedigaethol Cenedlaethol (NVQs) mewn Comisiynu, Caffael a Chontractio ar gyfer Gofal Cymdeithasol

Mae NVQ mewn Comisiynu, Caffael a Chontractio ar gyfer Gweithluoedd Gofal Cymdeithasol, Plant a Phobl Ifanc ar gael bellach drwy ddwy ganolfan asesu yng Nghymru. Gellir cysylltu â’r canolfannau asesu trwy Jane Kneath, Cyngor Bwrdeistref Sirol Castell-nedd Port Talbot, ar jkneath2@npt.gov.uk neu Lesley Tipping, Coleg Menai, ar lesley.tipping@menai.ac.uk 

Am fwy o wybodaeth, cysylltwch â Stephanie Coleman trwy e-bostio stephanie.coleman@cgcymru.org.uk
Cyhoeddir gan: Cyngor Gofal Cymru, 

7fed Llawr, South Gate House, Wood Street, 

Caerdydd  CF10 1EW

Ffôn: 029 2022 6257 www.cgcymru.org.uk 

Rhagor o gopïau a fformatau eraill

Mae rhagor o gopïau o’r ddogfen hon ar gael 

mewn print bras neu fformatau eraill. Mae copi 

testun plaen ar gael ar ein wefan.

